
Shri Jagannatha Ashtakasya Adyapadya Samikshanam

શ્રીજગન્નાથાષ્ટકસ્યાદ્યપદ્યસમીક્ષણમ્

મહારાસોલ્લાસં કનકમણિવેશં સુખજુષં
પ્રિયાલોલં ગોલં નયનયુગલં લોકતરલમ્ ।
જનાનન્દાનન્દં પરમસુખકન્દં સહચરં
જગન્નાથં નાથં ભવજલધિપાથં ભજત રે॥
લેખકઃ - નન્દપ્રદીપ્તકુમારઃ
અદ્વૈતપરકવ્યાખ્યા ક્રિયતે-

“જગન્નાથમ્” ઇતિ પદેન સમસ્તસ્ય જગતઃ અધિષ્ઠાનભૂતઃ પરમાત્મા વિવક્ષિતઃ । અદ્વૈતવેદાન્તે બ્રહ્મૈવ જગતઃ
ઉપાદાનકારણં નિમિત્તકારણં ચ સ્વીક્રિયતે।અતઃ જગતઃ નાથઃ પૃથગ્ભૂતઃ કશ્ચિત્ ઈશ્વરઃ ન,અપિ તુ સર્વસ્યાધિષ્ઠાનં
નિર્ગુણં બ્રહ્મ એવ ભક્તાનુગ્રહાર્થં સગુણ-સાકારરૂપેણ જગન્નાથસ્વરૂપેણ ઉપાસ્યતે ।
“નાથમ્” ઇત્યત્ર સ્વામિત્વસ્ય ભાવઃ દૃશ્યતે । જીવઃ સ્વાત્માનં દેહ-મન-બુદ્ધ્યાદિભિઃ અભિન્નં મન્યમાનઃ
સંસારબન્ધને પતતિ । કિન્તુ આત્મા વસ્તુતઃ નિત્યઃ, શુદ્ધઃ, બુદ્ધઃ, મુક્તઃ ચ । અતઃ જગન્નાથસ્ય શરણાગત્યા
જીવસ્ય દેહાત્મબુદ્ધિઃ નિવર્તતે, સ્વસ્ય બ્રહ્મસ્વરૂપસ્ય બોધઃ જાયતે ।
“ભવજલધિપાથમ્” ઇતિ અત્યન્તં રમણીયં રૂપકમ્ । ભવઃ સંસારઃ, જલધિઃ સમુદ્રઃ, પાથઃ માર્ગઃ અથવા
પારગમનસાધનમ્ ઇત્યર્થઃ । સંસારઃ જન્મ-મરણ-દુઃખ-મોહાદિરૂપઃ અથાહઃ સમુદ્રઃ ઇવ । તસ્માત્ પારં ગન્તું યત્
સાધનં તદેવ “ભવજલધિપાથઃ” । અદ્વૈતદૃષ્ટ્યા તસ્ય પરમસાધનસ્ય સ્વરૂપં આત્મજ્ઞાનમ્ ।
અતઃ-
જગન્નાથં નાથં ભવજલધિપાથં ભજત રે ।
ઇત્યસ્ય અદ્વૈતપરકઃ ભાવઃ-

“હે જનાઃ! યં જગન્નાથરૂપેણ ઉપાસતે, સ એવ સર્વજગતઃ અધિષ્ઠાનભૂતઃ પરબ્રહ્મસ્વરૂપઃ । તમેવ ભજત; તસ્ય
તત્ત્વજ્ઞાનરૂપભક્ત્યા સંસારસાગરં તીર્ત્વા સ્વસ્ય બ્રહ્મસ્વરૂપં સાક્ષાત્કુરુત ।”
અદ્વૈતસ્ય મૂલયુક્તિઃ

અત્ર વિશેષતયા ઉપાસ્ય-જગત્-જીવયોઃ અન્તતઃ અભેદઃ સૂચિતઃ । પ્રારમ્ભે ભક્તઃ વદતિ- “જગન્નાથં ભજત” ;
અત્ર ઉપાસકઃ, ઉપાસ્યઃ, ઉપાસનં ચ ત્રિવિધં દૃશ્યતે । કિન્તુ જ્ઞાનસ્ય પરિપાકકાલે-

“તત્ત્વમસિ”

“અહં બ્રહ્માસ્મિ”

“અયમાત્મા બ્રહ્મ” ઇત્યાદિમહાવાક્યપ્રતિપાદિતબ્રહ્મૈકત્વબોધેન ઉપાસકસ્ય સ્વાત્મા એવ પરબ્રહ્મ ઇતિ
અનુભૂયતે ।
અતઃ અસ્ય શ્લોકસ્ય ભક્તિરૂપઃ બાહ્યભાવઃ સગુણ-જગન્નાથોપાસના, કિન્તુ તસ્ય અન્તર્નિહિતઃ   તાત્ત્વિકભાવઃ
અદ્વૈતબ્રહ્મસાક્ષાત્કારઃ ઇતિ વ્યાખ્યાતું શક્યતે ।
સંક્ષેપેણ-

“જગન્નાથઃ” = ઉપાસ્યઃ સગુણબ્રહ્મ,

“નાથઃ” = સર્વાધિષ્ઠાનં પરબ્રહ્મ,

“ભવજલધિઃ” = સંસારઃ,
“પાથઃ” = જ્ઞાનરૂપં સંસારતારણસાધનમ્,
“ભજનમ્” = ઉપાસનાપૂર્વકં આત્મબ્રહ્મૈક્યજ્ઞાનસ્ય સાધનમ્ ।
ઇતિ અસ્ય ચરણસ્ય ભક્ત્યદ્વૈતસમન્વિતઃ અદ્વૈતપરકઃ અર્થઃ પ્રકાશતે ।
– પ્રો. પ્રદીપ્તકુમારનન્દઃ (સેવાનિવૃત)
શ્રીજગન્નાથસંસ્કૃતવિશ્વવિદ્યાલયઃ, પુરી

